
Devi Bhagavati Stutih

દેવીભગવતીસ્તુતિઃ

ઇલોવાચ -

દિવ્યં ચ તે ભગવતિ પ્રથિતં સ્વરૂપં
દૃષ્ટં મયા સકલલોકહિતાનુરૂપમ્ ।
વન્દે ત્વદંઘ્રિકમલં  સુરસઙ્ઘસેવ્યં
કામપ્રદં જનનિ ચાપિ વિમુક્તિદં ચ॥ ૧॥
કો વેત્તિ તેઽમ્બ ભુવિ મર્ત્યતનુર્નિકામં 
મુહ્યન્તિ યત્ર મુનયશ્ચ સુરાશ્ચ સર્વે ।
ઐશ્વર્યમેતદખિલં કૃપણે દયાં ચ
દૃષ્ટ્વૈવ દેવિ સકલં કિલ વિસ્મયો મે॥ ૨॥
શમ્ભુર્હરિઃ કમલજો મઘવા રવિશ્ચ
વિત્તેશવહ્નિવરુણાઃ પવનશ્ચ સોમઃ ।
જાનન્તિ નૈવ વસવોઽપિ હિ તે પ્રભાવં
બુધ્યેત્કથં તવ ગુણાનગુણો મનુષ્યઃ॥ ૩॥
જાનાતિ વિષ્ણુરમિતદ્યુતિરમ્બ સાક્ષા-
ત્ત્વાં સાત્ત્વિકીમુદધિજાં સકલાર્થદાં ચ ।
કો રાજસીં  હર ઉમાં કિલ તામસીં  ત્વાં
વેદામ્બિકે ન તુ પુનઃ ખલુ નિર્ગુણાં ત્વામ્॥ ૪॥
ક્વાહં સુમન્દમતિરપ્રતિમપ્રભાવઃ
ક્વાયં તવાતિનિપુણો મયિ સુપ્રસાદઃ ।
જાને ભવાનિ ચરિતં કરુણાસમેતં
યત્સેવકાંશ્ચ દયસે ત્વયિ ભાવયુક્તાન્॥ ૫॥
વૃત્તસ્ત્વયા હરિરસૌ વનજેશયાપિ
નૈવાચરત્યપિ મુદં મધુસૂદનશ્ચ ।
પાદૌ તવાદિપુરુષઃ કિલ પાવકેન

કૃત્વા  કરોતિ ચ કરેણ શુભૌ પવિત્રૌ॥ ૬॥
વાઞ્છત્યહો હરિરશોક ઇવાતિકામં
પાદાહતિં  પ્રમુદિતઃ પુરુષઃ પુરાણઃ ।
તાં ત્વં કરોષિ રુષિતા પ્રણતં ચ પાદે
દૃષ્ટ્વા પતિં  સકલદેવનુતં સ્મરાર્તમ્॥ ૭॥
વક્ષઃસ્થલે વસસિ દેવિ સદૈવ તસ્ય
પર્યઙ્કવત્સુચરિતે વિપુલેઽતિશાન્તે ।
સૌદામિનીવ સુઘને સુવિભૂષિતે ચ
કિં  તે ન વાહનમસૌ જગદીશ્વરોઽપિ॥ ૮॥
ત્વં ચેજ્જહાસિ મધુસૂદનમમ્બ કોપા-
ન્નૈવાર્ચિતોઽપિ   સ ભવેત્કિલ શક્તિહીનઃ ।
પ્રત્યક્ષમેવ પુરુષં સ્વજનાસ્ત્વજન્તિ
શાન્તં શ્રિયોજ્ઝિતમતીવ ગુણૈર્વિયુક્તમ્  ॥ ૯॥
બ્રહ્માદયઃ સુરગણા ન તુ કિં  યુવત્યો
યે ત્વત્પદામ્બુજમહર્નિશમાશ્રયન્તિ   ।
મન્યે ત્વયૈવ વિહિતાઃ ખલુ તે પુમાંસઃ
કિં  વર્ણયામિ તવ શક્તિમનન્તવીર્યે॥ ૧૦॥
ત્વં નાપુમાન્ન ચ પુમાનિતિ મે વિકલ્પો
યાકાસિ દેવિ સગુણા નનુ નિર્ગુણા વા ।
તાં ત્વાં નમામિ સતતં કિલ ભાવયુક્તો
વાઞ્છામિ ભક્તિમચલાં ત્વયિ માતરં તુ॥ ૧૧॥
સૂત ઉવાચ -

ઇતિ સ્તુત્વા મહીપાલો જગામ શરણં તદા ।
પરિતુષ્ટા દદૌ દેવી તત્ર સાયુજ્યમાત્મનિ॥ ૧૨॥
સુદ્યુમ્નસ્તુ તતઃ પ્રાપ પદં પરમકં સ્થિરમ્ ।
તસ્યા દેવ્યાઃ પ્રસાદેન મુનીનામપિ દુર્લભમ્॥ ૧૩॥
ઇતિ શ્રીમદ્દેવીભાગવતમહાપુરાણે પ્રથમસ્કન્ધાન્તરગતે
દ્વાદશોઽધ્યાયે સુદ્યુમ્ન એવં ઇલાકૃતં દેવીભગવતીસ્તુતિઃ સમ્પૂર્ણા ।

